
XITOY TAJRIBASI ASOSIDA INVESTITSIYA 
MUHITINI TAKOMILLASHTIRISH

Tirkashev Farruxjon Xolyigitovich
Mustaqil izlanuvchi

Annotatsiya. Ushbu maqolada Xitoy Xalq Respublikasining investitsiya muhitini shakllantirish va rivojlantirish bo‘yicha 
amalga oshirgan siyosiy, iqtisodiy va huquqiy islohotlari tahlil qilinadi. Xitoy iqtisodiy yuksalishga erishishida xorijiy 
sarmoyalarni jalb qilish, qulay biznes muhitini yaratish hamda infratuzilmalarni rivojlantirish muhim omillardan biri bo‘ldi. 
Mamlakatda erkin iqtisodiy zonalar tashkil etilishi, soliq imtiyozlari, soddalashtirilgan tartiblar va investorlar uchun 
teng sharoitlar yaratilishi xorijiy kapital oqimini kuchaytirdi. Tadqiqotda, shuningdek, Xitoyning "Bir kamar – bir yo‘l" 
tashabbusining investitsiya muhitiga ta’siri, hududlararo investitsion siyosat va institutsional islohotlar tahlil qilinadi. Xitoy 
tajribasi asosida rivojlanayotgan davlatlar, jumladan O‘zbekiston uchun investitsiya siyosatini takomillashtirish bo‘yicha 
tavsiyalar ishlab chiqiladi. Mazkur ish investitsiya muhitini rivojlantirish sohasida tizimli yondashuv va amaliy tajriba 
asosida qarorlar qabul qilishga xizmat qiladi.

Kalit soʻzlar: investitsiya muhiti, sarmoya, iqtisodiy islohotlar, xorijiy investorlar, infratuzilma, erkin iqtisodiy zonalar, “Bir 
kamar – bir yo‘l”, institutsional rivojlanish.

Abstract. This article analyzes the political, economic and legal reforms implemented by the People's Republic of China 
to form and develop the investment climate. One of the important factors in China's economic growth has been attracting 
foreign investment, creating a favorable business environment and developing infrastructure. The establishment of free 
economic zones in the country, tax incentives, simplified procedures and the creation of equal conditions for investors 
have increased the flow of foreign capital. The study also analyzes the impact of China's "One Belt, One Road" initiative 
on the investment climate, interregional investment policy and institutional reforms. Based on China's experience, 
recommendations are developed for developing countries, including Uzbekistan, to improve investment policy. This 
work serves to make decisions based on a systematic approach and practical experience in the field of developing the 
investment climate.

Key words: investment climate, investment, economic reforms, foreign investors, infrastructure, free economic zones, 
"One Belt, One Road", institutional development.

Аннотация. В статье анализируются политические, экономические и правовые реформы, проводимые Китайской 
Народной Республикой для формирования и развития инвестиционного климата. Одним из важных факторов 
экономического роста Китая является привлечение иностранных инвестиций, создание благоприятной 
деловой среды и развитие инфраструктуры. Создание в стране свободных экономических зон, налоговые 
льготы, упрощение процедур и создание равных условий для инвесторов способствовали увеличению притока 
иностранного капитала. В исследовании также анализируется влияние инициативы Китая «Один пояс, один 
путь» на инвестиционный климат, межрегиональную инвестиционную политику и институциональные реформы. 
На основе опыта Китая разрабатываются рекомендации для развивающихся стран, в том числе Узбекистана, 
по совершенствованию инвестиционной политики. Данная работа направлена ​​на принятие решений на основе 
системного подхода и практического опыта в области развития инвестиционного климата.

Ключевые слова: инвестиционный климат, инвестиции, экономические реформы, иностранные инвесторы, 
инфраструктура, свободные экономические зоны, «Один пояс, один путь», институциональное развитие.

K I R I S H
Hozirgi globallashuv va iqtisodiy integratsiya davrida har bir mamlakatning raqobatbardoshligini oshirish, 

barqaror iqtisodiy o‘sishni ta’minlash va yangi ish o‘rinlarini yaratishda investitsiyalar muhim rol o‘ynaydi. 
Ayniqsa, xorijiy investitsiyalar mamlakatga nafaqat moliyaviy resurslarni, balki ilg‘or texnologiyalar, menejment 
tajribasi va xalqaro bozorlar bilan integratsiyalashuv imkoniyatlarini olib kiradi. Shu sababli, investitsiya muhitini 
yaxshilash har bir rivojlanayotgan davlatning ustuvor vazifalaridan biri hisoblanadi.

Xitoy Xalq Respublikasi bu borada e’tiborga molik tajribaga ega davlatlardan biridir. 1978-yilda boshlangan 
iqtisodiy islohotlar va “ochiq eshiklar” siyosati orqali Xitoy qisqa vaqt ichida investitsion jozibadorlikni oshirib, 
jahonning yetakchi iqtisodiyotlaridan biriga aylandi. Davlat tomonidan ishlab chiqilgan uzoq muddatli 
strategiyalar, qonunchilikning takomillashuvi, erkin iqtisodiy zonalarning tashkil etilishi va soddalashtirilgan 
tartibotlar xorijiy investorlar uchun qulay sharoitlar yaratdi. Natijada Xitoyga yo‘naltirilgan to‘g‘ridan-to‘g‘ri xorijiy 
investitsiyalar hajmi yildan-yilga ortib bordi.

Xitoyning bu boradagi tajribasini o‘rganish O‘zbekiston kabi rivojlanayotgan mamlakatlar uchun katta 
amaliy ahamiyatga ega. Mamlakatimiz ham investitsiya muhitini yaxshilash, xorijiy sarmoyadorlarni jalb etish 
va milliy iqtisodiyotda ularning ishtirokini kengaytirish yo‘lida izchil islohotlarni amalga oshirmoqda. Shu nuqtai 
nazardan, ushbu ilmiy ishda Xitoyning investitsiya siyosati, uning asosiy yutuqlari, mexanizmlari va ularning 
O‘zbekiston sharoitida qo‘llanish imkoniyatlari o‘rganiladi.

M A V Z U G A  O I D  A D A B I Y O T L A R  S H A R H I
Xorijlik iqtisodchi olimlar tomonidan investitsion muhitni rivojlantirishning moliyaviy mexanizmlarini 

takomillashtirishning metodologik asoslari ilmiy jihatdan tadqiq qilingan va asosli ilmiy xulosalar shakllantirilgan.
Professor A.Hayes fikricha, investitsiya muhiti bu biror davlat yoki mintaqadagi iqtisodiy, moliyaviy va 

ijtimoiy-siyosiy sharoit bo‘lib, u investorlar, banklar va institutlarning sarmoya kiritish yoki kredit berish qaroriga 
ta’sir ko‘rsatadi. Fikrimizcha, investitsiya muhiti nafaqat makroiqtisodiy barqarorlik, balki huquqiy tizimning 
ishonchliligi, korrupsiyaning darajasi, infratuzilmaning rivojlanganligi, soliqlar siyosati, hamda siyosiy barqarorlik 
kabi ko‘plab omillar bilan belgilanadi. Mazkur omillar kompleks tarzda qaralib, investor uchun ijobiy yoki salbiy 
muhitni shakllantiradi.

Xubei Luo fikricha, investitsiya muhiti bu firmalar faoliyat yuritadigan asosiy ijtimoiy-iqtisodiy tizimdir: 
makroiqtisodiy siyosat, mehnat va moliya bozorlari, infratuzilma va huquqiy tartiblar. Fikrimizcha, bu ta’rif 
investitsiya muhitining kompleks va tizimli xarakterini yaqqol ifodalaydi. Chunki sarmoya faqat soliq yoki siyosat 
emas, balki huquqiy, moliyaviy va infratuzilma omillari birgalikda shakllantiradigan muhitga bog‘liq bo‘ladi. 
Ayniqsa, korxonalarning real faoliyat yuritish sharoitlari bu muhitning sifatini aniqlaydi.

Wikipedia quyidagicha ta’rif berilgan, investitsiya muhiti bu iqtisodiy, moliyaviy va ijtimoiy-siyosiy omillar 
majmuasi bo‘lib, ular investorning investitsiya kiritishga bo‘lgan moyilligiga va kredit olishga ta’sir ko‘rsatadi. 
Fikrimizcha, bu yondashuv investor psixologiyasiga asoslangan bo‘lib, qaror qabul qilish jarayonida tashqi 
omillarning o‘rnini ochib beradi. Ya’ni, investitsiya muhiti bu faqat statistik ma’lumotlar emas, balki investorlar 
tomonidan qanday qabul qilinishi bilan ham belgilanadi.

Yevropa Komissiyasi (European Commission) ta’rifiga ko‘ra, investitsiya muhiti bu mamlakatdagi iqtisodiy, 
moliyaviy va siyosiy sharoit bo‘lib, inklyuziv va barqaror o‘sishni ta’minlaydigan muhim omillardir. Fikrimizcha, 
bu ta’rif investitsiya muhitini kengroq ijtimoiy adolat va barqaror taraqqiyot bilan bog‘laydi. Ayniqsa, Yevropa 
Ittifoqi kabi hududlarda inklyuzivlik (barcha qatlamlar uchun ochiqlik) sarmoyadorlar uchun muhim mezondir.

T A D Q I Q O T  M E T O D O L O G I YA S I 
Maqolada muallif tomonidan ilmiy abstraksiyalash, qiyosiy tahlil, statistik tahlil, induksiya va deduksiya 

usullaridan foydalanilgan. 

T A H L I L  V A  N A T I J A L A R
Global iqtisodiyotda barqaror o‘sish va raqobatbardoshlikni ta’minlashda investitsiyalar muhim o‘rin tutadi. 

Ayniqsa, rivojlanayotgan mamlakatlar uchun investitsion muhitni yaxshilash iqtisodiy taraqqiyotning asosiy 
omillaridan biri hisoblanadi. Shu nuqtai nazardan qaralganda, Xitoy Xalq Respublikasi tomonidan amalga 
oshirilgan islohotlar va tajribalar alohida e’tiborga loyiqdir. So‘nggi o‘n yilliklarda Xitoy jadal iqtisodiy o‘sishga 
erishib, dunyo bozorida yetakchi davlatlardan biriga aylandi. Bu muvaffaqiyatda mamlakatda yaratilgan qulay 
investitsiya muhiti muhim rol o‘ynadi.

Xitoy investitsiya muhitini yaxshilash yo‘lida huquqiy bazani mustahkamlash, chet ellik sarmoyadorlar 
uchun ochiqlik siyosatini yuritish, infratuzilmani rivojlantirish, korrupsiyaga qarshi kurash va zamonaviy 
texnologiyalarni joriy etish kabi bir qator tizimli islohotlarni amalga oshirdi. Mamlakatning «Bir kamar – bir 
yo‘l» tashabbusi, erkin iqtisodiy zonalar tashkil etilishi hamda mahalliy va xorijiy investorlar uchun teng sharoit 
yaratilishi Xitoyning investitsion jozibadorligini oshirdi.

Ushbu maqolada Xitoy tajribasini o‘rganish orqali O‘zbekiston singari rivojlanayotgan davlatlar ham o‘z 
investitsiya muhitini takomillashtirishda samarali yo‘nalishlarni belgilab olishi mumkin. Shu bois, mazkur ishda 
Xitoyning investitsiya muhitini shakllantirishdagi asosiy yondashuvlari, qonunchilikdagi islohotlar va amaliyotda 
qo‘llanilgan strategiyalar tahlil qilinadi.

2020-yilda 149,3 mlrd dollar bo‘lgan investitsiyalar hajmi 2021 va 2022-yillarda keskin o‘sdi. Bu davr 
COVID-19 pandemiyasidan keyingi iqtisodiy tiklanish, global ishlab chiqarish zanjirlarining Xitoyga bo‘lgan 
qaramligini saqlab qolishi, va boshqa geoiqtisodiy omillar bilan izohlanishi mumkin. 2022-yildagi eng yuqori 
ko‘rsatkichdan (189,1 mlrd dollar) 2023-yilda 163,3 mlrd dollargacha tushgan. Bu pasayish geosiyosiy taranglik, 
AQSH va G‘arb davlatlarining Xitoyga nisbatan siyosiy va iqtisodiy bosimlari, va yetkazib berish zanjirlarining 
diversifikatsiyasi bilan bog‘liq bo‘lishi mumkin.

2024-yil prognozi keskin pasayishni ko‘rsatmoqda: 114,7 mlrd dollar bu 2022-yilga nisbatan qariyb 40 foiz 
kamayish demakdir. Bu global investorlar ishonchining pasaygani, Xitoy ichki iqtisodiy muammolari (masalan, 
ko‘chmas mulk sektori inqirozi), hamda «friend-shoring» yoki «China+1» siyosatlarining ta’siri bilan bog’liq.

1-rasm. Xitoyga jalb qilingan global to‘g’ridan-to‘g’ri xorijiy investitsiyalar oqimi mld AQSH dollar

Xitoyga to‘g‘ridan-to‘g‘ri investitsiyalar oqimi 2020-2022 yillarda sezilarli darajada oshgan bo‘lsa-da, 2023-
yildan boshlab pasayish kuzatilmoqda va bu tendensiya 2024-yilda yanada kuchayishi kutilmoqda. Bu esa 
global investorlar orasida Xitoy bozoriga nisbatan ehtiyotkorlik kuchayganini ko‘rsatadi. Xitoy uchun bu holat 
ichki islohotlarni chuqurlashtirish, xorijiy investorlar uchun yanada qulay sharoitlar yaratish va tashqi siyosiy 
munosabatlarni yumshatish zaruratini ko‘rsatadi.

Xitoy Xalq Respublikasi so‘nggi o‘n yilliklarda investitsiya muhitini tubdan o‘zgartirish va takomillashtirish 
yo‘lida izchil siyosat yuritdi. Xususan, 1978-yildan boshlangan “ochiq eshiklar siyosati” orqali mamlakat xorijiy 
sarmoyalarga yo‘l ochdi va investitsiya oqimini tartibga soluvchi huquqiy bazani yaratdi. Bu bosqichda Xitoy 
iqtisodiy o‘sishga erishish uchun avvalo sanoatlashuvga, infratuzilma rivojiga va texnologik yangilanishga 
e’tibor qaratdi.

Tendensiyalardan biri Xitoy investitsiya siyosatini bosqichma-bosqich liberallashtirdi. Ilk bosqichda xorijiy 
sarmoyalar ko‘proq qattiq nazorat ostida bo‘lgan bo‘lsa, keyinchalik ularning huquqiy kafolatlari kengaytirildi. 
Xorijiy investorlar uchun soliq imtiyozlari, bojxona yengilliklari, erkin iqtisodiy zonalar va sanoat parklari kabi 
rag‘batlantiruvchi mexanizmlar joriy etildi. Bugungi kunda Xitoy Jahon bankining “Doing Business” reytingida 
yuqori o‘rinlarni egallab kelmoqda, bu esa mamlakatda qulay biznes va investitsiya muhitining mavjudligidan 
dalolat beradi. Shuningdek, tahlillar shuni ko‘rsatadiki, Xitoyda investitsiyalarning hududlar bo‘yicha notekis 
taqsimlanishiga qaramay, hukumat bu muammoni hal etish uchun ichki hududlarni rivojlantirishga qaratilgan 
dasturlarni yo‘lga qo‘ydi. “G‘arbni rivojlantirish”, “Shimoliy-Sharqni yangilash” kabi strategik tashabbuslar 
yordamida chekka hududlarga ham sarmoya jalb qilishga erishildi.

Xitoy Xalq Respublikasi so‘nggi o‘n yilliklarda jahon iqtisodiyotining eng yirik va eng tez rivojlanayotgan 
iqtisodlaridan biriga aylandi. Bu rivojlanishda investitsiyalarning, xususan to‘g‘ridan-to‘g‘ri xorijiy investitsiyalarning 
o‘rni nihoyatda katta bo‘ldi. Xitoyning strategik hududiy joylashuvi, katta ichki bozori, arzon va malakali ishchi 
kuchi, zamonaviy infratuzilmasi hamda hukumat tomonidan olib borilayotgan investitsiya rag‘batlantiruvchi 
siyosati uni investorlar uchun jozibali mamlakatga aylantirdi. Shu bilan birga, Xitoy investitsiya muhiti o‘ziga xos 
siyosiy va iqtisodiy xususiyatlarga ega bo‘lib, bu jihatlar xorijiy investorlar uchun muhim ahamiyat kasb etadi. 
Ushbu ishda Xitoy investitsiya muhitining asosiy xususiyatlari, afzalliklari hamda yuzaga keladigan cheklov va 
tavakkalchiliklar tahlil qilinadi.

Xitoy Xalq Respublikasi investitsiya muhiti o‘zining yirik ichki bozori, iqtisodiy barqarorligi, sanoat 
salohiyati va davlat tomonidan qo‘llab-quvvatlanadigan investitsion siyosati bilan ajralib turadi. Bu mamlakatda 
xorijiy investorlar uchun yaratilgan maxsus iqtisodiy zonalar, soliq imtiyozlari va infratuzilma loyihalari katta 

sarmoyalarni jalb qilishga xizmat qilmoqda. Biroq, shu bilan birga, investitsiya muhiti muayyan cheklovlar, 
davlat nazoratining yuqoriligi, intellektual mulk huquqlarining himoyasi bilan bog‘liq xavf-xatarlarni ham o‘z 
ichiga oladi. Shunday bo‘lsa-da, Xitoyning global iqtisodiyotdagi roli ortib borayotgani va investitsion sohada 
olib borilayotgan islohotlar bu mamlakatni sarmoyadorlar uchun strategik hamkor sifatida qarashga asos 
yaratmoqda. Kelajakda Xitoy investitsiya muhitini yanada ochiq va shaffof qilish yo‘lida izchil harakatlar olib 
borishi kutilmoqda.

2-rasm. Xitoy Xalq Respublikasi investitsiya muhitining o‘ziga xos xususiyatlari

O‘zbekiston uchun bu tajribalarning har biri qimmatli bo‘lib, ularni milliy sharoitlar asosida moslashtirish orqali 
quyidagi natijalarga erishish mumkin: investitsiya muhitini yanada barqaror va huquqiy jihatdan himoyalangan 
holga keltirish; byurokratik to‘siqlarni kamaytirish va “raqamli davlat” tamoyillarini chuqurlashtirish; maxsus 
iqtisodiy zonalarni modernizatsiya qilish va ularni xalqaro standartlarga moslashtirish; davlat-xususiy sheriklikni 
(PPP) faol rivojlantirish.

Ushbu davlat tajribasi shuni ko‘rsatadiki, investitsiyalarni jalb qilishda yagona universal model mavjud emas. 
Har bir mamlakat o‘zining ichki ehtiyojlariga qarab, eng samarali yondashuvni ishlab chiqishi lozim. O‘zbekiston 
ham o‘z milliy manfaatlari, demografik holati va mintaqaviy joylashuviga asoslanib, ushbu tajribalardan oqilona 
foydalansa, investitsion jozibadorlikni yanada oshirishi mumkin.

X U L O S A  V A  T A K L I F L A R
Xitoy Xalq Respublikasining investitsiya muhitini shakllantirish va rivojlantirish yo‘lidagi tajribasi shuni 

ko‘rsatadiki, sarmoyaviy jozibadorlikni oshirish uchun izchil siyosat, mustahkam huquqiy asos, infratuzilmaviy 
rivojlanish va xorijiy investorlar uchun kafolatlangan shart-sharoitlar muhim ahamiyatga ega. Xitoy bosqichma-
bosqich iqtisodiy liberallashtirishni amalga oshirib, erkin iqtisodiy zonalar, soliq imtiyozlari va soddalashtirilgan 
ruxsat berish tartibotlari orqali sarmoya oqimini kengaytira oldi. Bundan tashqari, mamlakat ichki hududlarda 
investitsiyalarni rag‘batlantirish, korrupsiyaga qarshi kurashish va raqamli texnologiyalarni keng joriy etish orqali 
investitsion muhitni har tomonlama yaxshilab bordi. Bu yondashuvlar Xitoyni jahonning eng yirik investitsiya 
qabul qiluvchi davlatlaridan biriga aylantirdi.

Xitoy tajribasi shuni ko‘rsatadiki, investitsiya muhitini rivojlantirishda yagona yondashuv yo‘q, har bir davlat 
o‘zining ichki sharoitlarini inobatga olgan holda moslashuvchan strategiyalarni tanlashi kerak. O‘zbekiston 
uchun esa bu tajriba huquqiy islohotlar, infratuzilma modernizatsiyasi va investorlar uchun barqaror muhit 
yaratish borasida muhim yo‘l-yo‘riq bo‘lib xizmat qilishi mumkin.

Xulosa qilib aytganda, Xitoyning investitsiya siyosati puxta rejalashtirilgan, davlat tomonidan qo‘llab-
quvvatlangan va xorijiy sarmoyadorlar uchun ishonchli tizimga aylangan. Ushbu tajriba O‘zbekiston kabi 

rivojlanayotgan mamlakatlar uchun foydali yo‘nalishlarni belgilab berishi mumkin. Jumladan, qonunchilik 
barqarorligi, infratuzilmani rivojlantirish va raqamlashtirishni jadallashtirish orqali sarmoyadorlar ishonchini 
oshirish muhim hisoblanadi.

